
1 Pedr_(6)

1 Pedr 1:18-21
18 Talodd Duw bris uchel i’ch gollwng chi’n rhydd o wagedd y ffordd o fyw gafodd ei phasio i lawr i chi gan eich hynafiaid. A dim pethau sy’n darfod fel arian ac aur gafodd eu defnyddio i dalu’r pris hwnnw, 19 ond rhywbeth llawer mwy gwerthfawr – gwaed y Meseia, oen perffaith Duw oedd heb unrhyw nam arno. 20 Roedd Duw wedi ei apwyntio cyn i'r byd gael ei greu, ond nawr yn y cyfnod olaf hwn daeth i’r byd a chael ei weld gan bobl. Gwnaeth hyn er eich mwyn chi. 21 Trwy beth wnaeth e, dych chi wedi dod i gredu yn Nuw. Am fod Duw wedi ei godi yn ôl yn fyw a'i anrhydeddu, dych chi’n gallu trystio Duw yn llwyr a rhoi'ch gobaith ynddo.

Mewn ychydig eiriau mae Pedr yn ysgrifennu am galon yr efengyl (ystyr y gair ‘efengyl’ ydy newyddion da). Ers cychwyn ei lythyr mae Pedr wedi pwysleisio Iesu Grist ac yma mae’n ei ddisgrifio fel ‘oen perffaith Duw’. Gwaed yr oen perffaith yma sydd wedi talu’r pris i achub pob Cristion o afael y diafol, pechod a marwolaeth. 
Er bod Crist yr rhannu natur Duw, daeth i lawr o’r nefoedd i wasanaethu pobl ar y ddaear. Roedd 100% yn Dduw a 100% yn ddyn. Yn wahanol i’r ffordd mae’n cael ei bortreadu’n aml mewn lluniau, doedd Iesu ddim yn sgleinio! Doedd yna ddim goleuni yn disgleirio o gwmpas ei ben. Roedd e’n ddyn fel pob dyn arall, yn dioddef poen, yn blino, yn crïo, yn bwyta, ac yn caru pobl eraill. Ond wedi byw bywyd hollol lân a pherffaith, heb un pechod. Ceisiwch chi wneud hynna am un diwrnod! Ceisiwch fyw un diwrnod heb ddweud gair o gelwydd, heb dynnu’n groes i neb, heb golli eich tymer, heb ddiogi, heb un awydd hunanol, heb un meddwl drwg, heb ildio i’ch chwantau mewn unrhyw ffordd. Gwnewch y cyfan tra’n cymysgu gyda pobl eraill, eu helpu, ac heb golli unrhyw gyfle i’w gwasanaethu a’u caru. Gwnewch y cyfan heb ddisgwyl diolch, tâl na chlod. A cofiwch wneud y cyfan heb fymryn o falchder ac o’r cymhelliad cywir – sef i ogoneddu Duw yn eich bywyd. Os byddwch chi’n llwyddo (ac mae hynny’n annhebygol iawn!) – daliwch ati i fyw fel yna bob dydd am dros 30 mlynedd.

Roedd Iesu wedi bod yn hollol ufudd i Dduw ar hyd ei fywyd, a gwnaeth y cyfan er mwyn y bobl hynny fyddai’n dod i gredu ynddo. Am fod Iesu Grist yn fyw, dyn ni’n gallu trystio Duw yn llwyr. Does dim posib iddo wneud mwy trosom ni. 

